
2. desember var deportasjonen av jødane frå landet førstesidesak. Undertittelen var intere ssant og illustrerande: 
 «Også kvinner og barn sendes for å vansmekte i ghettoene» Foto: Nasjonalbiblioteket.

Sammendrag: Artikkelen undersøker omtalen av jødar og nazistisk antijødisk politikk i den norske eksilregje-
ringas avis Norsk Tidend (NT) frå 1940-1945. Me finn at avisa frå første stund skildra tiltak spesielt mot norske 
jødar, men òg mot jødar elles i Europa, om enn ikkje alltid prominent plassert. Ein observant lesar kunne der-
med danna seg eit ganske godt bilete av kva som skjedde. Vidare ser me at redaksjonen relativt raskt forstår 
at dette er ein systematisk kampanje, og at ein i slutten av 1942 forstod at dette dreidde seg om eit folkemord. 
Tiltaka mot jødane vart av NT sett på som endå eit døme på nazistisk barbari. Jødane vart som nazistane sine 
utpeikte fiendar difor søkt inkludert i det norske patriotiske fellesskapet, og å visa avsky for det som skjedde 
med dei vart framstilt som ein naturleg ting for ein god «jøssing». Ugjerningane mot jødane vart skildra som 
nazistane sitt verk, og ikkje-nazistars involvering vart det sagt lite om.  Berre ein stad kan ein sjå tendensar til 
antisemittisk tankegods, nemleg i det religiøse stoffet i avisa, men her i ein bibelsk kontekst. 

Emneord: Holocaust, Norsk Tidend, Eksilregjeringa, antisemittisme, andre verdskrig.

Introduksjon
Publiseringa av Marte Michelets bok «Hva visste 
hjemmefronten?» i 2018 utløyste ein av etterkrigs-
tidas heftigaste diskusjonar om hendingar under 
krigen.1 Sentralt i diskusjonen var spørsmålet kva 
norsk motstandsrørsle og norske eksilmyndigheiter 
visste og tenkte om nazistane sine planar for jødar i 
Noreg og Europa. 

Under krigen var «Norsk Tidend» (NT) den offi-
sielle avisa til norske eksilmyndigheiter i London. 
Avisa kom ut to gonger i veka frå 30. august 1940 til 
23. mai 1945. Avisa skulle både fungera som nyhen-
deavis om kva som skjedde både i Noreg og elles i 
verda og som talerøyr for regjeringa. Målgruppa var 

gitt krigssituasjonen primært nordmenn i utlandet, 
men òg heime i Noreg fekk avisa nokre lesarar via 
innsmugla blad.2  

Med sin funksjon som offisielt regjeringsorgan 
kan ein analyse av omtalen av jødar og nazistisk 
antijødisk politikk i NT gje nye perspektiv på fleire 
spørsmål som har blitt stilt med styrke både i norsk 
og internasjonal offentleg debatt og forsking:3 Kva 
tenkte allierte regjeringar og pressefolk om jødane 
heime og ute? Kva trudde dei skjedde med jødane i 
det tyskokkuperte Europa? Og korleis vart deltaka-
rane i folkemordet vurdert? 

Metode
Me har systematisk gått gjennom alle opplag av NT 
ved bruk av Nasjonalbibliotekets digitale årgangar. 
Ettersom avisene frå 1943 og 1944 ikkje har blitt digita-
lisert har dei blitt leste på mikrofilm. For å kontrolltesta 
funna har me brukt søkeordet jød*, ettersom dette 
vil plukka opp alle eventuelle variantar av artiklar 
kor «jødar», «jødisk», «anti-jødisk», «jødeforfølging» 
og så vidare blir nemnt. Stikkprøvar på søk basert på 
variantar av termen «antisemittisme» ga ikkje fleire 
treff. Ved å både nærlesa avisene og bruka Nasjonal-
bibliotekets egne søkemotor minimerer me risikoen 
for både menneskeleg og teknologisk feil. Samtidig 
vil det som ikkje plukkast opp av søkemotoren, som 
for eksempel annonsar, bilete eller dårleg skanna 
artiklar, òg falla inn i materialutvalet og dermed gje 
oss eit heilskapleg bilete av avisa si omtale av jødane 
og den nazistiske antijødiske politikken.

Skreiv Norsk Tidend i det heile om jødane? 
Noko av det mest påfallande i vår gjennomgang er 
kor mykje NT faktisk skreiv om forfølginga av jødane, 
spesielt i Noreg. Ein ivrig lesar av avisa ville få med seg 
svært mange av dei antijødiske tiltaka i Noreg, som 
regel nærast i sanntid. Gjennom kjelder i Noreg og 
primært svensk presse har redaksjonen hatt tilgang til 
mykje informasjon og har vore villig til å trykka denne.

Rapportane frå heimlandet skildra eit breitt spek-
ter av antijødiske tiltak og handlingar, utført både av 
nordmenn og tyskarar. Skildringar av trakassering av 
jødar kom tidleg: Allereie 15. oktober 1940 fortalde 
avisa om tilgrising av vindauge i ein jødisk butikk.4 
14. februar 1941 skildra NT aksjonen frå NS’ Hird mot 
kapellmeister Ernst Glaser i Bergen.5 Ein tysk aksjon i 
Sandefjord i september kor ein lokal jødisk kjøpmann 
vart spesielt dårleg handsama vart òg gitt merksemd.6

Òg meir systematisk og institusjonell forfølging 
vart rapportert. Allereie 8. oktober 1940 snakka avisa 
om rykte om at jødane vil bli avskorne frå å ha offent-
lege stillingar, arbeid som lege eller sakførar og at 
jødiske forretningar vil bli utstyrt med «et spesielt 
merke».7 Dette var sannsynlegvis basert på det ein 
hadde sett i Tyskland allereie. I november 1941 kunne 
derimot NT skriva om meir enn rykte i artikkelen 
«Jødeforfølgelser setter inn for alvor i Norge». Her 

vart fleire hendingar nemnde, mellom dei konfiska-
sjonen av forretningane til Heimann Abrahamsen i 
Trondheim, at advokatane Nathan og Rubinstein i 
Oslo hadde mista sakførarløyvet, samt eit brev frå 
justisminister Sverre Riisnæs til fylkesmennene om 
kartlegging av jødisk eigedom. Dette vart sett inn i 
ei forventing om at «en vidtgående forordning mot 
jødene er nå på trappene også i Norge». Den skulle 
sannsynlegvis tre i kraft «før jul».8 I desember kom 
så nye meldingar om konfiskasjonar i Trondheim.9 

I 1942 begynte meir alvorlege nyhende å koma.  
1. april kom det melding om at Benjamin Bild, ein 
av dei første jødane deportert frå Noreg, hadde 
døydd i konsentrasjonleir, visstnok av «kretsløps-
svakhet». Avisa kommenterte syrleg at det var ein 
gammalmannssjukdom og at Bild hadde vore ein frisk 
28-åring.10 Same månad kom det melding om at jødar 
sperra inne i den tyske fangeleiren Falstad «behand-
les brutalt» og «nektes å vaske seg».11 Månaden etter 
vart det meldt at overlege Ephraim Koritzinsky var 
død etter opphald i leiren.12 I september 1942 vart 
det meldt at Moritz Rabinowitz, ein av Noregs mest 
kjende jødar og ein aktiv motstandar av nazismen 
før krigen, var død etter å ha blitt arrestert under «de 
første jødeforfølgelser vinteren 1940–1941 og sendt 
til Tyskland».13 10. oktober sto det om «Kjøpmann Hir-
sch Kommisar (sic!)» som allereie hadde blitt arrestert 
sammen med «en rekke jøder for en tid siden» at han 
var «falt for tysk morderhånd» saman med åtte andre 
under unntakstilstanden i Trøndelag.14 Likevel: alt 
kom ikkje med. Avrettinga av fire jødar i Trondheim 
i mars 1942 er til dømes ikkje nemnt. 

Kor god oversikt redaksjonen i NT hadde over kva 
jødane vart utsett for vart vist i ein større artikkel på 
førstesida 26. august 1942 om den politiske situasjo-
nen i Noreg. Her vart det spurt rett ut: «Hva vil skje 
med jødene»? Så lista ein først opp alle dei større til-
taka mot jødane til då – konfiskasjonen av radioane, 
den spesielle forfølginga i Trondheim, registreringa 
og J-stemplinga av jødars ID-kort, samt at jødiske 
sakførarar hadde mista lisensen. Det vart òg nemnt 
at fleire jødar hadde blitt fengsla, og «utsettes for en 
meget ydmykende behandling».15 

Hausten 1942 såg ei rask radikalisering av antijødisk 
politikk i Noreg, noko spaltene til NT òg reflekterte. 

«Forfølgelsen av jødene begynner». Foto: Nasjonalbiblioteket.

17. oktober 1942 vart det notert at «det er i den siste 
tid blitt arrestert fler og fler jøder over hele Norge». 
Arresten av kjøpmann Markus på Elverum vart her 
nemnd spesielt.16 24. oktober, i ein generell artikkel 
om arrestasjonar og avrettingar i Trondheim under 
unntakstilstanden, vart det sagt at samtidig med 
arrestasjonen av 110 personar vart «alle jøder som var 
over 8 år gamle, sendt til en konsentrasjonsleir».17 28. 
oktober 1942 vart det same skildra på nytt, supplert 
med rapportar om arrestasjonar òg andre stadar i 
landet. Overskrifta var klar: «Quislingenes forføl-
gelse av jødene». For å understreka perfiditeten til 
«Quislingane» vart det hevda at «syke jøder får ikke 
lenger oppholde seg på sanatoriene».18 På forsida 
31. oktober kunne ein lesa følgande: «Alle norske 
jøder ribbes til skinnet». Artikkelen handla om lova 
som danna grunnlaget for massekonfiskasjonane av 
jødisk eigedom i ly av arrestasjonane av jødiske menn 
25. og 26. oktober. I artikkelen er politimeisteren i 
Trondheim (Christopher Lange) og sosialminister 
Johan Lippestad sitert med ord som er lagnadstunge 
i ettertid: Dei skulle ha erklært at det no ville bli teke 
«kraftige forholdsregler for å komme til en løsning 
med hensyn til «jødeproblemet».19 

Med ei overskrift som indikerte alt anna enn over-
rasking vart massearrestasjonane av jødiske menn 
skildra 7. november, men påfallande nok berre på side 
8. Artikkelen var klar og sannsynlegvis rett når det 
gjaldt planlegginga: «Aksjonen har tydeligvis vært 
planlagt før og begynte med unntakelsestilstanden i 
Trøndelag, men skytningen av grensepolitikonstabel 
Hvam var naturligvis et kjærkomment påskudd til å 
gjøre forfølgelsene mer brutale og omfattende.» 20 
Talet på 200 arresterte jødar i Oslo oppgitt i artikkelen 
er nokså treffande – totalt vart 260 jødar frå Oslo og 
området rundt arresterte.21 I ein oppfølgingsartikkel 
18. november var presisjonen lågare: Her påstod ein 
at «2.300» jødar hadde blitt arresterte i Noreg – fleire 
jødar enn det fanst i landet.22

2. desember var deportasjonane av jødiske kvinner 
og barn førstesidesak. Igjen var informasjonen ganske 
så presis: Det vart referert til dei mange drosjane brukt 
under arrestasjonane, toget med mannlege jødar frå 
Berg, transport frå Trondheim, og at jødar hadde blitt 
sendt frå Grini til Tyskland like før.23 Tre dagar seinare 

kom det meir informasjon om «hjerteskjærende sce-
ner» frå Oslo. Hendingane i Calmeyers gate i Oslo, 
kor mange jødar vart arresterte, blei inngåande og 
levande skildra: «Gatene var blitt avsperret av politi. 
Oldinger, kvinner og småbarn stod samlet på fortau-
ene og ventet på å li kjørt til Amerikalinjens kai, hvor 
alle ble samlet for å føres om bord i en 9000 tonns 
lastebåt. De ulykkelige menneskers ansikter var pre-
get av vanvittig skrekk og fortvilelse.»24 9. desember 
noterte avisa at «Donau» hadde nådd fram til Tyskland, 
med «532» jødar om bord, det same talet som lenge 
gjaldt som riktig for talet på deporterte med Donau.25

I byrjinga av 1943 fekk deportasjonen mykje og 
sentral spalteplass. Den første utgåva for det nye året 
publiserte ei spørjeundersøking om det verste som 
har skjedd i 1942. Her var det påfallande nok berre tre 
av 24 deltakarar valde jødeforfølginga og deporta-
sjonen. Unntakstilstanden i Trøndelag og dei mange 
døde sjøfolka var gjengangarar hos dei andre, saman 
med vonbrot over at Noreg ikkje hadde blitt frigjort.26 

Den 6. januar publiserte avisa ein artikkel basert på 
et brev frå Oslo om korleis deportasjonen hadde blitt 
utført. Den skildrar korleis jødiske kvinner og barn vart 
«revet ut av sengene» om morgonen. «Ingen skulle 
unnslippe». Jødiske pasientar måtte bærast ut av sju-
kehuset, og gamle måtte støtta seg på stokk mens dei 
venta på brygga.27 Artikkelen introduserte ny forvir-
ring om kor mange jødar som hadde blitt deportert. 
Avisa kalkulerte det til at omtrent 1000 jødar delt på 
skipa Donau og Monte Rosa hadde blitt sendt den 
ettermiddagen. Men dette talet er for høgt.28 

Usikkerheita om kor mange jødar som hadde blitt 
deportert eller var igjen resulterte i mange motstri-
dande artikler de neste månadane. Den 6. januar 
hevda avisa noko upresist at «nå er det imidlertid 
ingen jøder igjen å plage i Norge», sidan Statspolitiet 
og Hirda, under leiing av leiaren av tysk SA, Victor 
Lutze, hadde forfølgt og deportert alle. I følgje NT 
hadde Victor Lutze kome til Noreg for å intensivere 
jødeforfølgingane som en «avleder» for problem 
internt i NS.29 20. januar vart det derimot rapportert 
at det framleis sat 60 jødar i Berg konsentrasjonsleir.30 
Dette er ganske presist.31 Et par måneder seinere 
rapporterte NT at 120 jødar som «ikke er gift med 
’ariere’» er sendt til Tyskland, og at det sat igjen om 

lag 50 jødar av begge kjønn som var gifte med ikkje-
jødar.32 Eit par dagar seinare publiserast det derimot 
ein detaljert artikkel om at det framleis er omtrent 
200 jødar som sit arresterte i Norge, med ei inndeling 
av kor mange som sit i de forskjellege leirane.33 Sjølv 
om talet på jødar i Norge var usikkert, var handsa-
minga av dei ikkje det. 24. mars rapporterte NT om 
den grove mishandlinga jødane på Grini hadde vore 
utsette for. Fleire jødar hadde fått brekt både armar 
og bein.34 Det vart òg rapportert om korleis nord-
menn som nekta å skilja seg frå sin jødiske partnar 
fekk inndrege formua si.35  

I 1943 og 1944 endra fokus seg. Jødeforfølginga 
på kontinentet fekk no stadig meir spalteplass, mens 
historier om norske jødar av tragiske grunnar vart sta-
dig færre. NT publiserte likevel nokre artiklar om lag-
nadane til norske jødar og eigendelane etter depor-
tasjonen. Ei av dei var historia om Eileen Bjørnson, 
som kom rett etter hennar død i Sverige. Den skildra 
korleis ho flykta frå Norge til Sverige og hylla henne 
som ei «ildsjel» som bidrog til innsamlingar for fan-
gane på Grini. Det vart òg gjort et viktig poeng ut 
av korleis NS- medlemmar tok tinga hennar etter at 
ho hadde flykta.36 

Korleis nazistar tok for seg av deporterte jødars 
eigendelar var òg eit tema NT stadig kom tilbake til. 
30. januar 1943 meldte avisa om korleis statspolitifolk 
har «underslått jødisk eiendom» og forsøkt å forsyna 
seg. Sjølv om tysk politi oppdaga dette vart dei ikkje 
fengsla grunna «gode forbindelser». «Den alminne-
lige mening i Oslo» var vidare i følgje NT at Gestapo 
òg hadde «forsynt seg».37 I mai kom rapportar om at 
1 500 norske jødar var slått konkurs og eigedelane 
beslaglagt av «staten».38 I april 1944 publiserte så NT 
to artiklar som kasta lys over korleis frontkjemparar 
og NS-medlemmer stal jødisk eigedom. Den siste 
bar tittelen «den virkelige hensikt med jødeforføl-
gelsene» og postulerte at dei var gjennomførde for 
at NS-medlemmar og frontkjemparane kunne skaffa 
seg jødiske eigedommar og formuar.39 

Då jødeforfølgingane tok til i Danmark vart det òg 
grundig skildra, om enn som i Noreg med varierande 
pålitelegheit. Allereie den 4. september 1943 rap-
porterte NT at jødeforfølgingane no hadde begynt i 
Danmark og at omtrent 50 jødar hadde blitt arrestert, 

mellom den Carl Bertel Henriques, formann for det 
mosaiske trussamfunn i Danmark.40 Neste artikkel, 2. 
oktober, skildra korleis general Hanneken hadde teke 
over makta i landet, og at 6000 danske jødar skulle 
deporterast under hans terrorstyre.41 9. oktober hevda 
NT at mellom 500-600 jøder hadde blitt arrestert, for 
det meste fattige jødar, ettersom meir velståande 
hadde klart å flykta i tide. Talet på jødar i Danmark 
vart her auka til 10 000, og rykte formidla om at et 
skip med 1800 danske jøder var på vei til et ukjend 
stad, og at dei to andre skipa som skulle frakta jødar 
hadde blitt senka av sabotørar.42 De neste dagene 
ble det rapportert om korleis Kong Christian hadde 
sendt telegram til Berlin for å stoppe jødeforfølgin-
gane, og at den danske befolkninga «hjelper jødene 
så godt den kan» både med husly og transport til 
Sverige.43 Sjølv om tala på jødar var feil, likeeins ein 
påstand om at Himmler deltok i arrestasjonen av de 
danske jødene, viste NT stort sett god evne til å inn-
henta informasjon raskt via eigne kjelder og andre 
aviser i Sverige.44 Omtalen av de danske jødene bar 
derimot preg av å vera meir kjølig og sakleg enn 
dei følelsesladde artiklene om deportasjonen av de 
norske jødene. De brukte ikkje like sterke ord, og ga 
for det meste igjen kva andre aviser hadde formidla.  

Kor godt informert og interessert NT var kan illus-
trerast av at dei tok opp saken om Martha Leiman. Ho 
var en svensk jøde som med en feil «i likhet med en 
rekke andre jøder i Oslo blitt arrestert og […] brakt til 
Tyskland hvor hun døde». Dette sjølv om ho «to dager 
før» hadde fått tilbake sitt svenske statsborgerskap. 
Artikkelen vart avslutta med det tyske utenriksde-
partementets forklaring om at hun hadde «blitt syk 
under transporten og døde tiltross for at lægene […] 
gjorde alt hva de kunne for å redde hennes liv».45 

Mot slutten av krigen var NT opptekne av å visa 
alliert framgang og tysk tilbaketog. Dei allierte sitt 
inntog i okkuperte område avslørte for fullt det nazis-
tiske barbariet ettersom stadig fleire konsentrasjons-
leirar vart frigjorde av allierte styrkar. NT trykte artiklar 
som skildra forferdelege tilhøve: Gater «overstrødd 
med lik», både menn, kvinner og barn.46 Artiklene 
er detaljerte i si framstilling av både gasskammer 
og massegraver. I skildringa av Majdanek får ein vita 
korleis drepne jødar vart brent, opptil «seks til syv lik» 

Deportasjonen av jøder rapporterast og skildrast. Foto: Nasjonalbiblioteket. 

om gongen, før avisa påstod at oska seinare vart selt 
til familiene eller bekjente av dei døde.47 Likevel var 
ingen av desse artiklane førstesidesaker. Ho var som 
regel via til hylling av de allierte styrkane. Jødane 
sin lagnad blei derimot heller plassert midt i avisa. 

Skjønte ein alvoret? 
Redaksjonen i NT hadde med andre ord god oversikt 
over kva som skjedde med jødane i både Noreg og 
internasjonalt, og var villige til å setta historier om 
dette på trykk. Men skjønte dei verkeleg alvoret? 
At dette etter kvart vart snakk om eit systematisk 
folkemord på europeiske jødar, noko jødar i Noreg 
på ingen måte skulle sleppa unna? Klarte ein å setta 
saman bitane av informasjon til eit heilskapleg bilete?  

NT demonstrerte raskt at dei var heilt klar over 
at nazistisk herredømme innebar jødeforfølgingar. 
Openbart har her nyhende frå Tyskland og tysk-okku-
perte område før krigen sett seg og blitt integrert i 
forståinga av kva nazisme var for noko. Typisk nok 
hadde den før nemnde første artikkelen som skildra 
antijødiske tiltak, frå 8. oktober 1940, tittelen «For-
følgelsen av jødene begynner». Her forventa ein at 
jødane snart ville kastast ut av offentlege stillingar 
og at jødiske butikkar ville bli merka, klart basert 
på erfaringane frå utlandet.48 25. oktober vart for-
ventinga gjort endå klarare: «Jødene skal forfølges 
i Norge».49 Fortellingane om anti-jødiske tiltak fekk 
snart reine føljetongformatet, med titlar som «jøde-
forfølgelser», «jødeforfølgelsen» og liknande, igjen 
ein indikator på at ein såg på dette som eit systema-
tisk og vedvarande trekk med nazismen. 

Noko som både i samtida og i ettertid har vore 
vanskeleg å slå fast har vore når den tyske topplei-
inga eintydig bestemte seg for å fysisk drepa alle 
europeiske jødar, i motsetnad til den tidlegare politik-
ken med vekt på deportasjonar, avrettingar og vald 
mot einskildjødar og generell segregering av jødane 
frå samfunnet. Det eksisterer ingen kjend skriftleg 
ordre frå Hitler om å setta i gang folkemordet, og 
når det vart praksis varierte frå område til område i 
tysk-okkupert Europa. Det er ingen tvil om at det sys-
tematiske folkemordet begynte i okkuperte delar av 
Sovjetunionen seinsommaren og hausten 1941. Men 
det var lite informasjon som flaut frå desse områda 

til Vesten, og det føregjekk innanfor eit større valds-
inferno kor òg svært mange ikkje-jødar vart skotne 
eller svelta i hel som del av planen for felttoget i 
aust, «Generalplan Ost». I Polen begynte folkemor-
det for alvor i årsskiftet 1941–1942. For Vest-Europa 
demonstrerer Wannsee-konferansen i januar 1942 at 
òg desse områda ville bli omfatta av «den endelege 
løysinga» på «jødeproblemet». Våren 1942 begynte 
så for alvor deportasjonar frå mellom anna Neder-
land og Frankrike. Frå tysk hald var det då berre eit 
taktisk spørsmål når tilsvarande aksjonar skulle gjen-
nomførast òg i Noreg. 

Kor mykje skjønte redaksjonen i NT av dette skif-
tet frå forfølging til folkemord? NT var klar på at det 
skjedde forferdelege ting med jødane i det okku-
perte Europa. I den nemnde artikkelen frå 26. august 
1942 slo ein fast at «jødene i de okkuperte områder 
ikke skal vente mildere behandling enn den som 
allerede er blitt deres stammefrender i Tyskland til 
del.»50 I september 1942, under overskrifta «Die Her-
ren der Unterwelt», kom det nye påstandar om kva 
som skjedde i Frankrike: «4000 jødiske barn» var 
tekne frå foreldrene og  «stuves sammen som kveg 
i plomberte jernbanevogner som sendes østover 
– Gud vet til hvilket sted og til hvilken skjebne».51 

Vichy-statsminister Laval fekk passet sitt påskrive: 
«Vichy-Frankrike er under ledelse av den korrupte 
Laval hvis utlevering av jødene til Tyskland er en av 
de grusomste handlinger verden har sett».52 Men 
på dette tidspunktet var det endå ikkje snakk om 
det som i etterkant har blitt gitt namnet folkemord. 

Det endra seg raskt. 14. oktober 1942 vart det for 
første gong antyda: «I Polen har tyskerne laget en 
oppskrift på mord i landsomfattande skala. Og i hver 
by og landsby driver Hitler utryddelseskrig mot sine 
eldste fiender, jødene.» 53 I same nummer skreiv Arne 
Ording, ein nær rådgjevar for utanriksminister Trygve 
Lie og dermed ein representant for den norske eksil-
toppleiinga, ein artikkel kor han viste at han hadde 
skjønt påfallande mykje av kva som no var i ferd med 
å skje i Europa: «Både Hitler og Göring kommer med 
nye trusler mot jødene og Hitler gjentok sin trusel 
om å utrydde dem. Tyskernes behandling av jødene 
i de okkuperte områder – i Polen, Tsjekkoslovakia og 
nå også i Frankrike – er det verste eksempel på en 

planlagt og systematisk grusomhet i den moderne 
historie. Også her spiller økonomiske motiver inn – 
konfiskasjon av jødisk eiendom og tvangsutskriving 
av jødisk arbeidskraft. Men det går meget lenger. Det 
dreier seg her om en masse-utryddelse, om en bevisst 
appell til sykelige trekk i det tyske folks psykologi, til 
overtro og sadisme.»54  

At massearrestasjonane kom i Noreg var dermed 
ikkje overraskande for NT. Likevel var det ingen auto-
matikk i å trekka linjene frå dette til ein tanke om at 
norske jødar stod overfor eit folkemord. I ein artikkel 
18. november 1942 om arrestasjonen av jødiske menn 
vart fengslinga av dei på Berg fangeleir skildra. Men 
kva dette innebar på lang sikt var for forfattaren noko 
uklart, og slettes ikkje automatisk eit forstadium til 
systematisk drap: «Det er meningen at leiren i Sem 
bare er et midlertidig oppholdssted og alle jødene 
skal senere videre på tvangsarbeid i Nord-Norge eller 
Polen.»55  2. desember var deportasjonen av jødane 
frå landet førstesidesak. Undertittelen var interessant 
og illustrerande: «Også kvinner og barn sendes for å 
vansmekte i ghettoene». Vidare refererte avisa sven-
ske Dagens Nyheter på at «etter de tidligere meldinger 
om forholdene i ghettoene, kan man tenke seg til hva 
som venter de norske jøder i Polen». Det ville bli «en 
tilværelse full av lidelser og savn, hvilket for så mange 
av dem vil bety det samme som døden».56 At det som 
venta for dei fleste norske jødane var gasskammer 
og død rett etter at dei kom fram til Auschwitz var 
med andre ord ikkje openbart for NT-redaksjonen.  

9. desember 1942 kom det derimot ein større artik-
kel om tysk politikk mot jødane. Her vart lagnaden til 
dei norske jødane sett inn ei europeisk ramme. Her 
viste redaksjonen i NT at dei sat på omfattande, men 
ikkje utfyllande informasjon om kva som vart gjort 
mot jødane, evne til å setta tolka den saman til eit 
heilskapleg bilete i samsvar med faktiske hendingar. 
Artikkelen slo fast at dette dreidde seg om ein «sys-
tematisk utryddelsespolitikk», og at ein million jødar 
allereie hadde mista livet. Interessant nok innrømma 
artikkelen at slike enorme tal var vanskeleg å tru på, 
men slo så fast at det var «ingen grunn» til å tvila på 
at det var sant. Både Hitler og Goebbels vart så siterte 
på at lagnaden for jødane var utrydding. Forfattaren 
slo fast at «Jødenes utryddelse er ingen tom frase, 

det er det nyordnede Europas rystende virkelighet».57 

Kort tid etter kom det nok ein kommentar, basert 
på den polske regjeringas rapport om folkemordet 
på jødar i Polen. Igjen vart det anerkjent at dette var 
vanskeleg å tru på: «En slik bunnløs barbarisme kan 
ikke en vesteuropeisk hjerne utmale seg selv i det 
verste mareritt.» Men så kom vurderinga som viste at 
ein likevel valde å tru på forteljingane frå aust: «Men 
beretningen er ikke desto mindre sann.» Dommen 
over gjerningsmennene var hard: «Gjennom hele den 
nyere tids historie har vi ikke noe sidestykke til denne 
skjenselsgjerning som det tyske folk og dets ledere nå 
utfører og står ansvarlige for». Til sist kopla artikkelen 
dei internasjonale hendingane saman med det som 
nettopp hadde skjedd i Noreg: «også de norske jøder 
lider nå samme skjebne som deres polske brødre».58 

Desse artiklane i desember passar inn i det større 
biletet i allierte land. 17. desember slo allierte regje-
ringar – inkludert den norske –  i ei erklæring eintydig 
fast at nazistane no dreiv med folkemord på Euro-
pas jødar. Som Walter Laqueur har påpeika: «Nå så 
det ikke ut til å herske tvil lenger om de forferdelige 
meldingenes sannferdighet».59

At NT og den norske eksilregjeringa var klar over 
at noko grufullt venta dei deporterte vart vidare 
demonstrert seinare same månad. 30. desember 1942 
trykte avisa statsminister Nygaardsvolds nyttårstale. 
Her kommenterte han det som venta deporterte jødar 
slik: «Den skjebne som venter dem der er vel av den 
art, at selv tyskere og quislinger skammer seg for å 
la det norske folk være øyenvitner til den.»60 

Den 24. februar 1943 vart det heilt tydeleg at NT sat 
på detaljert kunnskap om kva som venta de depor-
terte jødane. En artikkel frå O.F. Knudsen fordøm-
mar den nazistiske jødeforfølginga, men òg latent 
antisemittisme og passivitet i dei allierte landa. Han 
snakka om ei systematisk utsletting av alle jødar, der 
dei deporterte «går den visse undergang imøte». 
Artikkelen er den første som omtalar bruk av gass, 
med påstanden om at jødane blir myrda «enten ved 
sult eller skytning, ved gass eller den elektriske stol». 
Han rapporterer at to millionar jødar allereie er døde, 
og at ytterlegare fem millionar er i fare. Videre, og 
svært påfallande, skriv han at «skylden ligger ikke på 
et land alene», og meiner at den britiske regjeringa 

visste kva som skjedde med jødene heilt frå 1933.61 
Artikkelen er likevel den einaste som legg direkte 
skuld på andre land og regjeringar for passivitet. 

Kunnskapen om det som skjedde i aust vart igjen 
demonstrert den 27. oktober 1943. Då publiserte NT 
ein rapport frå The World Jewish Congress som slo 
fast at «de som ikke myrdes med gass eller mitraljø-
sekuler, går ubehjelpelig sultedøden i møte». Og så 
kom eit lite stikk: «Hittil er intet effektivt gjort for å 
stoppe denne verdenshistoriens største forbrytelse».62 

Så, 12. juli 1944, kom endå meir konkret informasjon, 
både om tal og ikkje minst metodar. NT rapporterte 
no at 1 715 000 jødar hadde blitt myrda i Auschwitz-
Birkenau. Der alle andre land som blir omtala i artik-
kelen får nøyaktige tal, vart dei norske jødane inklu-
dert i dei «50.000 fra Jugoslavia, Italia og Norge» som 
hadde blitt drepne. Artikkelen vart avslutta med ei 
direkte og presis skildring av korleis dødsmaskineriet 
fungerte: «Eksekusjons-hallene i de to leirer klarte 
mellom 2000 og 8000 pr. dag. Fangene blir ført inn 
i sellene og får ordre til å klæ av seg, så blir rommet 
fylt med cyanid gass og ofrene er døde i løpet av 5 
minutter, hvorpå likene brennes».63

Med andre ord var ein i NT-redaksjonen allereie 
mot slutten av 1942 stadig meir klar over at det føre-
gjekk storstilt utrydding av jødar, eit vissheit som 
berre vart sterkare utover krigen etter kvart som 
meir informasjon om både omfang og metodane til 
«dødsmaskineriet» kom til. Det er likevel ein viss usik-
kerheit å spora. Sjølv om ein har anerkjent den store 
folkemordsplanen, kan ein ikkje ut frå det automatisk 
slutta kva det innebar for kvar einskild jøde på kort 
sikt. Ambivalensen – på den eine sida vissheita om at 
forferdelege ting skjedde òg med norske jødar, men 
utan at ein spesifikt veit lagnaden til kvart individ, 
er tydeleg òg i siste nummer av Norsk Tidend, frå 
23. mai 1945: «Det er dessverre grunn til å frykte av 
mange av jødene er omkommet, men noen absolutt 
bekreftelse på dette foreligger ikke.»64

Gode nordmenn er ikkje antisemittar
Norsk Tidend var ikkje eit organ for roleg debatt om 
det som skjedde i Noreg. Det var ei propagandaavis 
med føremål å understøtta krigen mot Nazi-Tyskland 
og deira hjelpesmenn. Som del av dette vart fort 

prinsippet «min fiendes fiende er min ven» pregande 
for innhaldet. Det kom òg jødane til gode, som i takt 
med nazistiske åtak på dei stadig oftare vart fram-
heva som uskuldige offer for nazismen og dermed 
folk som ekte «jøssingar» burde støtta. 

Antisemittismen som idé vart framstilt som ufor-
ståeleg, ein import av forkasteleg og irrasjonelt tan-
kegods frå Tyskland. Ein spesielt bitande artikkel 15. 
april 1941 var henta frå den antinazistiske svenske 
avisa Göteborgs Handels- och Sjöfartstidning, med tit-
telen «Det usynlige jødiske herredømme». Her vart 
eksistensen av eit «jødedommens herredømme» 
samanlikna med eit spøkelse som har «unndratt seg 
enhver iakttagelse.»65

I slike skildringar var det likevel ofte ein med etter-
tidas blikk potensielt ubehageleg undertekst: At det 
låge talet på jødar i Noreg innebar at ein ikkje hadde 
noko «jødeproblem». I april 1941 refererte avisa til 
dømes til at Quisling hadde halde tale på ein anti-
semittisk konferanse i Frankfurt. Her argumenterte 
avisa for at det ikkje er noko «jødeproblem» i Noreg, 
og at Quisling dermed var tåpeleg då han «også i 
dette [følger] sin herre og mester».66 Eit anna døme 
på dette finn ein i artikkelen frå 25. oktober 1940, i 
ein kommentar til trakassering av jødar i Noreg frå 
medlemmar av NS: Her heitte det at «Norge har ikke 
mange jøder i sin midte, og det er ingen anledning 
til å skape noe jødeproblem der hjemme». Dette 
brukast så til å gjera antisemittismen irrasjonell og 
unorsk: «allikevel forsøker naziorganet «Fritt Folk» 
også å gjøre denne Hitler-ide til en programpost». 
Gode nordmenn er derimot for mentalt sunne til å 
støtta sånt, meinte avisa: «Men også mot dette som 
i norsk samfunnsliv i grunnen er så ubetydelig, reiser 
nordmennene bust».67 Her må ein likevel legga inn eit 
atterhald: Kva forfattarane la i ordet «jødeproblem» 
er ikkje gitt. Sjølv jødar kunne bruka dette ordet, til 
og med etter krigen.68 

Dette argumentet – at gode nordmenn avviste 
antisemittismen – dukka stadig opp i ulike samanhen-
gar. 16. januar 1941 skreiv avisa som nemnd om ein 
aksjon frå NS’ Hird i Bergen mot kapellmeister Ernst 
Glaser. Sympati med jødane blei her gjort til teikn 
på god politisk haldning, i det ein avviste nazismen: 
Hirda hadde i følgje avisa storma inn og ropt «ned 

Ein spesielt bitande artikkel 15. april 1941 var henta frå den antinazistiske svenske avisa Göteborgs Handels- och  
Sjöfartstidning, med tittelen «Det usynlige jødiske herredømme». Her vart eksistensen av eit «jødedommens herre-
dømme» samanlikna med eit spøkelse som har «unndratt seg enhver iakttagelse . Foto: Nasjonalbiblioteket.

med jødene». Publikum hadde svart med ropet «ned 
med idiotene» og resultatet vart i følgje avisa slagsmål 
kor hirdfolka til slutt vart «kastet ut av lokalet».69 Ei til-
svarande solidaritetserklæring med trakasserte jødar 
kom i september same år, då avisa som nemnd rap-
porterte at prominente borgarar i Sandefjord hadde 
blitt tvungne av Gestapo til å vaska bort anti-nazistisk 
graffiti. Her vart det påpeika at kjøpmann Lahn, «av 
jødisk opprinnelse», vart spesielt dårleg handsama. 
Avisa spekulerte i at dette var for å skapa «bitterhet 
mellom ham og de andre som var utkommandert», 
men dette viste berre at dei var «dårlige psykologer». 
Lahn hadde nemleg «alltid vært en velaktet borger 
av byen», og å handsama slike på denne måten ville 
berre slå tilbake på tyskarane sjølv.70 

22. april 1941 trykka avisa eit interessant brev 
frå Ella Anker til Knut Hamsun. Her drog ho fram eit 
nytt og seinare gjenvendande tema: synet på Henrik 
Wergeland som både norsk nasjonalhelt og ven av 
jødane, og med det eit førebilete for «gode nord-
menn». Anker var klokkeklar: «I Kristi rike er der ikke 
jøde eller greker, herre eller trell. I denne ånd åpnet 
Wergeland Norge for det folk som har fostret Jesus, 
og vårt land skal aldri lukkes igjen for dette folk, så 
lenge nordmenn råder i Norge.»71 Meldinga er klar: Det 
er Wergeland og hans velvilje for jødane som er ekte 
«norsk» haldning. 

Lite overraskande fekk protesten frå den opposi-
sjonelle kyrkjeleiinga i midten av november 1942 mot 
jødeforfølginga og «det rasehat som gjennom pres-
sen spredes i vårt land» stor plass.72 Den kombinerte 
modig protest mot nazistane med omtanke for ofra, 
og var dermed ei perfekt illustrasjon på førebiletleg 
god norsk haldning. At inkluderinga av jødane i «jøs-
singfelleskapet» hadde støtte frå høgaste hald visast 
av Nygaardsvold si helsing til folket 30. desember 
1942: «Og nå sist jødeforfølgelsene, hvor hundrer av 
lovlydige norske statsborgere uten lov og dom blir 
arrestert, fratatt sin eiendom og nødvendige eien-
deler, og baketter deportert til et fremmed land.»73

Ein av artiklane om arrestasjonane av kvinner og 
barn kan vidare illustrera korleis «gode nordmenn» i 
følgje NT reagerte: Avisa skreiv om «hjerteskjærende 
scener» frå Oslo og augnevitne som såg på dette med 
som det «verste de har opplevd i sitt liv». Så kom ei 

illustrerande formulering: i Calmeyers gate hadde 
det «samlet seg store folkemengder ved sperrin-
gene ; rasende, men maktesløse stod de og så på de 
rystende scener, inntil de ble jagd bort av politiet.»74  
Ein artikkel frå 1943 skildrar at denne «hensynsløse 
brutalitet» utført av statspolitiet og nazistane var 
«rystende» for nordmenn. Avisa fortalte korleis ei 
norsk kvinne sprang til si jødiske venninne for å levera 
ein matpakke, som ein siste avskjed. Dette vart ho 
nekta av Statspolitiet, og ho fekk dermed aldri teke 
farvel.75 Gode nordmenn var med andre ord mot for-
følgingane, men samstundes i stor grad makteslause 
til å forhindra det grunna den nazistiske overmakta. 
NT oppfordra etter det me har observert heller ikkje 
folk heime til å utfordra denne gjennom å yta aktiv 
hjelp til jødane. 

I dag verkar denne mangelen på oppfordringar til 
å hjelpa jødane påfallande. Dette treng likevel ikkje i 
seg sjølv å botna i antipati eller manglande interesse 
for jødanes lagnad. Tvert i mot talar både spalteplas-
sen via til tonen i omtalen av nazistisk antijødisk 
politikk mot ein slik konklusjon. Men Norsk Tidend 
var for det første primært retta mot eit utepublikum, 
som uansett ikkje var i ein god posisjon til å hjelpa. 
Meir generelt var regjeringa svært redd for å instru-
era eller moralisera overfor folk heime. Som Hans 
Fredrik Dahl har poengtert: Den einaste «parolen» 
som gjekk ut frå London var oppfordringar om ro og 
sindigheit. Den legendariske «stemma frå London», 
Torleiv Øksnevad, sa det klart i ein radiotale i april 
1942: «Vi har ingen krav å gjøre gjeldende overfor 
hjemmefronten». Og vidare: «Vårt folk vet hva det 
vil … Gjennom kringkastingen behøves det ikke gis 
ordrer.»76 Den redaksjonelle lina i Norsk Tidend passar 
med ein slik politikk, ei linje Ingjerd Veiden Brakstad 
òg har funne i dei illegale avisene.77 

Nazistane sitt verk
Vurderinga av forfølgingane som eit nazistisk pro-
sjekt skin òg gjennom i skildringane av folk som 
deltok. Avisa hadde ingen kvalar med å namngje 
og fordømma prominente deltakarar på nazistisk 
side. Leiaren for likvidasjonen av jødisk eigedom i 
Trøndelag, Reidar Landgraff, vart presentert som 
«drivkraften i jødeforfølgelsene» og spydig skildra 

Lite overraskande fekk protesten frå den opposisjonelle kyrkjeleiinga i midten av november 1942 mot jødeforføl-
ginga og «det rasehat som gjennom pressen spredes i vårt land» stor plass Foto: Nasjonalbiblioteket.

som ein «tidligere selger» som no «titulerer seg» som 
«kommissær».78 Etter arrestasjonane på mennene 
publiserte avisa namna på administratorane på tysk 
side: Wilhelm Wagner og tre andre. Ein norsk politi-
mann, Harald Egeland, vart òg nemnt.79 Statspo-
litiet, som administrerte og gjennomførte mange 
av arrestasjonane av norske jødar, fekk passet sitt 
ettertrykkeleg påskrive: «Quislings statspoliti har hatt 
hånd om aksjonen; alle mannlige jøder ned til 15-års 
alderen er blitt arrestert og er blitt usedvanlig brutalt 
behandlet. De ble til og med berøvet sine klær, smyk-
ker og verdigjenstander, og kvinnene ble fratatt sine 
gifteringer».80 I det heile vart dette presentert fullt 
ut som verket til norske og tyske nazistar. Ein artik-
kel hadde symptomatisk nok tittelen «Quislingenes 
forfølgelse av jødene».81 Ein stad får ein likevel vita at 
alt som skjedde med jødane likevel ikkje naudsynleg 
var støtta av eit kvart NS-medlem. Hendingane 26. 
november hadde nemleg vore så rystande at «selv 
NS-medlemmer har åpent gitt uttrykk for sin fordøm-
melse av denne aksjon.»82

Det er påfallande at mange «vanlege» nordmen-
nene som deltok, mest prominent vanleg politi, men 
òg drosjesjåførar, ikkje blir eksplisitt fordømt på same 
vis. Ein artikkel nemner reint deskriptivt at «politi-
ets biler kjørte hele dagen».83 I skildringa av arres-
tasjonane av kvinner og barn kunne ein lesa at «100 
drosjer» hadde blitt rekvirert av «politiet». Det same 
«politiet» sto så for arrestasjonane av gjenverande 
jødar, om enn «med hirdens assistanse». Men artik-
kelen gjekk så vidare til å sitera svenske aviser, kor 
Dagens Nyheter slo fast at det var «Quislings stats-
politi» som sto bak aksjonen. Slik avisa såg det, var 
dette ein demonstrasjon av korleis Quisling let sine 
nedrige, ja nærast psykologisk avvikande følgjarar 
få «avløp for sine laveste instinkter gjennom en slik 
assistanse». Det var i det heile eit døme på deira «full-
stendige forakt for menneskeverd.»84 

At òg ikkje-nazistiske politifolk og andre hadde 
bidrege til aksjonen, og korleis det skulle vurderast, 
ville avisa derimot snakka lite om. Symptomatisk var 
ein artikkel basert på et brev frå ein politimann som 
skildrar aksjonen i Oslo. Han fortalde om ordrane dei 
fekk frå politiinspektør Knut Rød: alle jødiske kvinner 
og menn skulle gripast og førast til Donau, uansett 

alder og helse. Berre «halvjødar» og jødar med stats-
borgerskap i ein del andre land fekk bli igjen. Om det 
var tvil skulle jødane arresterast, eit høve hirdmen-
nene som var med i følgje politimannen med glede 
utnytta. Han skildra ein hjerteskjerande episode: Ei 
jødisk kvinne som såg bilen som skulle frakta henne 
og ungane hennar bort frå heimen deira, begynte å 
ropa «De kan redde meg og barna hvis De vil!». På 
brygga vart så jødane «mottatt av de hjemlige hyener 
og tyske SS og Gestapo, som riktig nøt dette synet 
av den dypeste menneskelige nød». Sjølv med slike 
detaljerte skildringa av politimannen si deltaking i 
aksjonen, blir han presentert som «vitne til deporta-
sjonen» i avisa, ikkje fordømt som deltakar.85 Det er 
nok ikkje så rart: Vitnemålet var anonymisert i avisa, 
men stammar frå Torgeir Leirud, ein av dei mange 
kriminalpolitimennene utkommandert til å delta. 
Leirud flykta frå landet tidleg i mars 1943. Rapporten 
han avla i Sverige om aksjonen er openbart kjelda 
for artikkelen, og det sat nok langt inne å skulle for-
dømma kjelda si.86

Jødane som teologiske «andre»
Interessant nok er det ein stad i avisa kor den stadig 
meir pro-jødiske haldninga ikkje fekk systematisk 
gjennomslag, og det var i dei religiøse tekstane avisa 
publiserte. Her vart i fleire høve jødane kontrasterte 
med den nye vegen Jesus viste, og med det framstilte 
som bakstreverske eller det som verre var. Det kras-
saste dømet er teksten «Den nye orden» av Ditlef 
Monstad. Her vart det slått fast at «jødane ville ikkje 
forstå Jesus og vraka derfor det fridomens evange-
lium som han forkynte». Dette valet av «trældoms-
vegen i staden for fridomsvegen» var jødanes «store 
tragedie som folk». Både denne og ein seinare artik-
kel kom òg med den gamle klassiske skuldinga om 
at jødane drap Jesus.87

Eit anna interessant døme på det kompliserte 
forholdet mellom kristen forkynning og jødar og 
jødedom kom på trykk 16. januar 1943. Her begynte 
marineprest J. Kruse med Wergeland, og slo så fast 
at «nutidens jødeplagere forstår ikke at denne anti-
jødiske ånd også er den anti-kristne ånd.» Så drog 
han fram to døme på «gode jødar: Jesus sjølv og 
Sakkeus, ein tollar og rik mann som inspirert av Jesus 

bestemte seg for å gje helvta av det han eigde til dei 
fattige. Inspirert av Jesus gjekk Sakkeus frå å vera ein 
«dårleg jøde» - pengegrisk, slu og omsynslaus, til å 
bli ein verdig «Abrahams sønn». Jesus sitt bodskap 
hadde mjukna hjartet til Sakkeus som «voks i sol-
varmen», og dette var slik Kruse såg det langt meir 
effektivt enn «noen form for jødehat» for å gjera òg 
jødar til gode menneske.88  

Konklusjonar og vidare forsking
Funna i denne artikkelen rimar godt med mønster i 
norsk opinion mellom andre historikarane Kjetil Braut 
Simonsen og Ingjerd Veiden Brakstad tidlegare har 
peika på.89 For det første: Mange, både nazistar og 
ikkje-nazistar, ikkje berre hadde kunnskap om Holo-
caust, men òg evne til å setta puslespelbitane saman. 
Om ikkje biletet var heilt komplett og alle detaljane 
riktige, så var essensen der. NT evna hausten 1942 å 
skjønna at dette dreier seg om eit massivt åtak på 
jødane som folk. Arne Ordings klare ord frå oktober 
om at det her dreier seg om «masse-utryddelse» er 
her spesielt påfallande. 

Dernest, som Brakstad òg fann i si studie av ille-
gale aviser, forsøkte leiande stemmer å gjera avvi-
sing av antisemittisme og forferding over det som 
vart gjort mot jødane til del av ein identitet som 
«jøssing».90 I denne prosessen var det alltid ein fare 
for at antisemittisme hos nettopp «jøssingar» vart 
undervurdert. Spesielt gjeld dette den stadig atter-
vendande avvisinga av eit «jødeproblem» i Noreg. 
Hadde vurderingane vore annleis om ein «hadde» 
det? Hadde forfølginga då blitt meir «forståeleg»? 
Dernest ser ein òg her latent anti-jødisk tankegods i 
kristen tankegang, noko som utløyste intern debatt 
i kristne miljø etter krigen.91

Eit påfallande moment er den implisitte bodska-
pen om anti-nazistisk maktesløyse som går igjen i 
fleire av artiklane. Berre ein eller kanskje to artiklar 
går i retning av å gje andre enn nazistar noko slags 
ansvar for det som skjer. Me har heller ikkje funne 
direkte oppfordringar til å aktivt å kjempa mot til-
taka, som t.d. gjennom å skjula jødar eller unngå 
auksjonar av jødisk eigedom. Som nemnt treng ikkje 
dette skuldast antipati eller likesæle overfor jødane, 
all den tid det ikkje bryt med den generelle linja i 

kommunikasjonen frå London. 
Likevel hadde breiare analysar av avisa for å sjå om 

dette er gjennomgangstonen i omtalen av alle grup-
per utsett for nazistisk undertrykking i Noreg, eller 
om tonen er spesiell for jødane, vore av stor interesse. 
Det same kan seiast om ei breiare samanlikning med 
responsen og omtalen av jødeforfølgingane i andre 
eksilorgan. Her er det allereie gjort mykje i andre 
land.92 Ei slik undersøking vil kunna gje nyttige per-
spektiv på spørsmål om norske vegval i møte med 
Holocaust. Var den avvikande frå mønsteret i andre 
eksilinstitusjonar, eller er mønstera dei same?

